
ASO FARAILE, 12 FEPUARI 2021 

 

  Na nofoia e le Fofoga Fetalai le Nofoa i le itula e 9:18 i le taeao. 

 

Tatalo. 

 

  FOFOGA FETALAI:  Ou te faasilasila atu ua toe amatalia Taualumaga 

ma Galuega a le Fono Aoao Faitulafono. 

 

 

TUUINA ATU O PEPA 

 

  Na tolaulauina e le Failautusi le faasologa o le Tuuina atu o Pepa e tusa 

ai ma T.T.49(2). 

1. P.P.2020/2021 Nu.134, Lipoti Faaletausaga a le Ofisa o le Komesina o 

Faiga Palota 2019/2020. 

2. P.P.2020/2021 Nu.135, Lipoti Faaletausaga a le Ofisa o le Failautusi o 

le Fono Aoao Faitulafono 2019/2020. 

 

 

TULAFONO TAU FAAOFI O LE FAATATAUINA O TUPE 

FAAOPOOPO (NU.1) 2020/2021 – felafolafoaiga faaauau 

i luga o le faitauga faalua – Aso 18 

 

  FOFOGA FETALAI:  E tolopo Galuega a le Fono Aoao i le aso Fono 

ananafi ua maea ona saunoa le Afioga i le sui usufono mamalu mo le itumalo 

faaalaalafaga o Palauli le Falefa, le Afioga ia Faumuina Tiatia Liuga. 

  Ia, ma o lea foi ua avanoa le paia o le Palemene mo se isi saunoaga, ae ou 

te muai tapa muamua le Afioga i le Taitai o le Malo, le Palemia se i tulai 

mai mo lana saunoaga. 

 

  Susuga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr. SAILELE 

MALIELEGAOI (Palemia):  Lau Afioga i le Fofoga Fetalai, tatou te auai 

faatasi i lenei taeao fou e ave le Viiga i lo tatou Matai Sili o lo o faavae ai le 

Malo o Samoa i le taitaiina mai o lo outou soifua ma so matou ola, aua o 

tatou tiute ma tofi o le valaauina o i tatou uma e lo tatou Matai i le lagi, tatou 

te fai le galuega e tautua ai lo tatou atunuu aemaise o tatou itumalo na totofi 

tatou pe na filifilia tatou i luga o le musumusuga lilo a le Agaga Paia, ua 

tatou feiloai ai i lenei taeao fou.  

  E faatalofa atu foi i le tapuaiga a Samoa i ona tulaga faalupea, ae a le 

faafogafoga mai a tulaga tofi mamalu, Le afio o Le Ao o le Malo, Sui Tofia 

faapea foi le lala o le Faamasinoga o lo o tatou galulue faatasi e tusa ai ma o 

tatou tiute na valaauina ai i tatou. 

  O lou tulai atu lau Afioga i le Fofoga Fetalai, ina ia faataua pea e tatou o ē 

faataua o tatou tofi, e le o toe umi ona maea lea o tatou galuega, lea o lo o 

tatou faatalanoaina le Tala Faatatau Faaopoopo o le Tupe e faaauau ai 

galuega. A o polokalame lava ia o lenei tausaga e faaiu i le masina o Iuni, o 

lea lava e faagasolo e pei ona faataoto mai i le Tala Autu na pasia e le 

Palemene lenei, i le masina o Iuni o le tausaga talu ai e amata ai lenei tausaga 

faaletupe mai ia Iulai e tau i le masina o Iuni. Lea e faataoto uma atu ai a 

tatou fuafuaga mamao ina ia asoa o tapena ai sui usufono uma e faitau ma 

faitau ma malamalama. A i ai foi ni mea e fia malamalama ai, ia, e i ai le 

taimi e auiliili ai ona aumai lea o fesili. E le o se faiga tuai, o lo o alu atu 

uma ai lava fuafuaga aemaise o le faafeagai ai o i tatou ma faamai oti o lo o 

aafia ai le lalolagi atoa, ma o lo o taumafai le Malo e taofiofi pea, taofiofi 

pea le ulufale mai o le faamai i le mataalia o tatou fomai ma le Komiti o lo 

o vaaia ia itu. Ae i tua atu o tatou gaoioiga, e le uma le tatou fai talosaga, 

tatou te fai talosaga i le Alii na te puipui mai ia i tatou ma tului mai ia i tatou 

o tagata valea, ina ia tatou malamalama ai i mea tatou te faia e tatau ona fai, 

e tusa ai ma lo tatou valaauina. 

  Ma o uiga ia o lo tatou Alii mai lava i le amataga, o uiga ia o le Atua na te 

faaaoga mea vaivai e faatoilalo ai le au malolosi. Mai lava i le amataga i le 

anoano o le au mau fai filosofia na i ai i lena taimi, e le i taofia ai Paulo, o le 

tagata na amata lana galuega e le o talitonu i le Alii. A o le malosi o le paoa 

mai le Atua o Lana pule na faigofie ai ona ia faatautee i tagata atamamai i 

na ona po i Eleni na tautaua i le lalolagi i le atamai i le poto faalelalolagi. O 

lea la ua tatou feiloai i le taeao nei e faaauau a tatou Fonotaga, ma o se taimi 

ona tatou agai atu loa lea i le Tala o le Tupe i le faatalanoaina o vaega eseese 

e aofia ai ma mea nei o nogatupe ua ou le iloa pe ua faafia ona ou 

faamatalaina, e fua vaegatupe e nono mai a Malo, fua lelei i luga o lana GDP. 

O lona uiga i le malosi o lo o i ai le tamaoaiga o le atunuu, e faigata tele ona 

malamalama i ai i latou e le o se latou matafaioi lea. Ae o le faamaoniga o 

ia mea, o lea e sau lava fesoasoani mai fafo, o le proof lena e silafia ai e 

Faalapotopotoga tetele o le lalolagi, o lo o i ai laui’a o le tomai faa-pulega 

tau tupe latou te iloa ai le mamao o le mea o lo o i ai le Malo o Samoa i le 

fuafua tatau o latou seleni, ma le faaaluina ma e leai se Malo na te avea, e 

leai se faalapotopotoga na te faia se foai mo se atunuu ua matua faaletonu le 

totogiina o ana aitalafu. 

  Ua ala ona ou taua le mea lea, ina ia faamalamalama ai i latou o lo o faia 

talaiga sese, ananafi, talaatu ananafi ma le aso, o lo o faia talaiga sese. O le 

ala lea o lea e fai ma le nofoia mai nofoa o i latou nei, a o lea e faasalalau 

mai, o lea e faasalalau mai. O i inei tatou te talanoa ai lau Afioga i le Fofoga 

Fetalai i mea moni, e le lelavava talanoa mai i i. Aisea? Aua foi e sese uma 

lava mea la e agai i ai.  

  Lau Afioga i le Fofoga Fetalai, e leai ni fanua faaleaganuu o avea i ni Saina 

o le mea moni lena, o faatauina ae mafai ona lisi, e mafai ona lisi fanua 

faaleaganuu. A uma lava le lisi ua uma, o ese ae maua ai tupe a i latou o 

matai tausiaiga, aua faalavelave fai o aiga. O le talaiga lea e alu nei, ua ave 

e Saina fanua. E taua tele ai le avanoa lenei a o faagasolo le tatou Fonotaga 

aua le faafogafoga mai a le atunuu i le anoanoa o upu le faavaea e faatupu ai 

le vevesi. E le gata i le vevesi o Samoa i inei, a o le vevesi o tatou aiga i fafo, 

ona e nonofo ma ave i ai mea nei e mailei mai ai seleni latou te faaaogaina, 

mailei mai ai seleni latou te faaaogaina.  

  O le mea e sili ona fesiligia i lou mafaufau nei faiga e fai, o le tetee i tagata 

Saina, a o la e ola i lisi o latou faleoloa la e lisi i Saina. E le gata i lena lau 

Afioga i le Fofoga Fetalai, na oo mai le faafesili mai fafo i le tatou Ofisa 

Amepasa i Saina ma toe kopi mai ia te au le tusi ua avatu, o i ai se 

Faalapotopotoga fou a Saina o lo o peresetene ai le sui usufono o 

Gagaifomauga Nu.3? E saili atu i le Amepasa o Saina pe maua se latou soo 

faapitoa ma le faalapotopotoga fou a Saina i Samoa e peresetene ai le sui 

usufono mo Gagaifomauga Nu.3 ia ma le isi Saina faipisinisi. Na ou amia le 

Saina faipisinisi lea, o le a lea faalapotopotoga fou ua outou faia, ae tou te 

iloa tou te faia se mea faapena e aunoa ma le fesili mai i le Malo?  

  Lau Afioga i le Fofoga Fetalai, se e aoga mea faapenei. O le aoga o mea 

faapenei, ou te le iloa po o silafia e le Faalapotopotoga a Saina i Samoa, e i 

ai le faalapotopotoga lea e peresetene ai le sui usufono mo Gagaifomauga 

Nu.3. O lo o ia te au tusi mai fafo, o lau faamatalaga i ai, e tasi lava le auala 

e alu atu ai mea na, e alu atu i inei. Ma e le mafai ona ioeina e le Malo ni 

tagata ua lauiloa o latou vaavaa, e le mafai ona faia le mea lena, ma e taofi 

ai i ina. 

  Ua ala ona ou taua le mea lea, ona ua tele talaiga ia e fai i o outou itumalo, 

outou ia mai Salafai i le taimi lenei, ua le omai e Fono, a o lea lava e fai uiga 

ia. Ou te tatalo e le toe tupu mai ni mea faapenei, o lea tatou te alo i le faiga 

palota. O le a taatia uma lava mea ia, mea ia e tatau ona toe silasila totoa ia 

le Malo e tulai mai i ituaiga uiga nei faatupu vevesi faalumaluma Palemene. 

O le Palemene na faaaunuua ai o tatou Taitai i Mulinuu nei i le tele o masina 

e faatalatalanoa le ituaiga Malo o le agai i ai Samoa e ave ma momoli i o i 

le Malo Aufaatasi, ina ia talia se Malo kerisiano e filemu ona tagata, e tulai 

mai Taitai latou te saili i le filemu ae le o le saili i le faavevesi ma le faatupu 

o le feinoinoai, lea sa saunoa i ai le sui usufono mamalu o Palauli le Falefa. 

  Lau Afioga i le Fofoga fetalai, o le ala lea ua ou manatu ai, e tomua ai le 

taeao lenei. O Palemene uma na ou ulufale mai ma ou saofai ai, o le agaga 

lea e tasi ma le faamoemoe, o le fia maua o avanoa e sausaunoa ai sui 

usufono. A o le malosi o le Fofoga Fetalai ma le mulimulitaia, e i ai taimi e 

tuuavanoa ai, ae i ai foi le taimi e matua tu ai lava le Fofoga Fetalai i le 

Tulafono ona faamuta ai lea i lalo o le Tulafono. E naunau uma lava sui 

usufono e fia sausaunoa. O lea la, ua tuuavanoa le Fofoga Fetalai ma le tatou 

Maota, o le tatou toe Fono lenei. A o le a le mea lea ua tupu? Ua fetuu le 

uumi o Fono, fetuu. Ina ua uma ona sausaunoa i latou ma tuuavanoa foi i ai 

lau Afioga i le Fofoga Fetalai, e ui ua leva ona matou finau atu o Au ma 

Minisita o le Kapeneta, tatou alu ia e faamuta a ua fia fai le matou galuega. 

Aisea? Leaga e moomia matou e le atunuu i o matou Ofisa. 

  Lau Afioga i le Fofoga Fetalai, faatoa ou faalogo lea i se mea ua tupu, e 

tuuavanoa atu lau Afioga i le Fofoga Fetalai i sui usufono e sausaunoa, ae 

fetuu ma faaulaula le Palemene, o polokiki leaga. E le o ni polokiki leaga. E 

le aumaia ni polokiki leaga i totonu i inei. O lea foi na sausaunoa ananafi le 

sui usufono ia Olo ma faapea mai, tuu a tatou taaloga. E le o ni taaloga mea 

ia e fai lau Afioga i le Fofoga Fetalai, o lea e momoli i lumamea, faafogafoga 

Samoa, faasalalau faalauaitele outou finagalo, o finagalo o tupu ma ee lea 

ua to le matupalapala ia te outou, tatou uma, tatou te omai i le faalagamaea 

a Samoa i le malae i Tiafau e faaalia ai finagalo o tatou alii ma faipule o lo 

o tapuai mai i fanua. 

  Lau Afioga i le Fofoga Fetalai, o le itu lena lea na ou tulai atu ai. E 

faamalulu atu foi ia te outou o lo o aupito aafia i le taimi lenei i Salafai. O 

lea na saunoa le Tama matua ia Faasoo i le aso ananafi e faaali lona 

faanoanoa. O le a le mea ua le o ai latou i o latou itumalo? Tuu pea itumalo 

o sui usufono, o la e malamalama lelei le itumalo o le sui usufono ia i le latou 

sui usufono. A o le a le mea lea ua fai? Ua alu faasoloatoa. O fea e sau ai le 

paoa lea? Alu faamalosi, alu faamalosi. A o le tootoo o le itumalo lea, o i i 

le mea o lo o i ai le Lavea, o le tootoo foi o lea itu, o lea e i i i Saleaula. A o 

lea ua alu faasoloatoa, ua pei o le tootoo lea o Pule i Salafai. 

  Lau Afioga i le Fofoga Fetalai, o le mea lena na ou tulai atu ai. E i ai le itu 

taua sa aumai e le sui usufono, o itu e tetele ma e taua tele mo le silafia 

manino e le Maota lenei. O le saunoaga manino a le sui usufono mo Palauli 

le Falefa. E i ai vaega pei sa na ona pai i ai ona toe see ese lea, ae tatau lava 

ona oo i ai se taofi ina ia malamalama. 

  O Faumuina, na ou tofia i le faatoa tulai mai e avea ma Minisita o Galuega. 

I le taimi lea, ae faatulai mai loa le faiga faavae. O le a le faiga faavae? E sili 

ona taumafai le Malo e taofi le soona faaalu vale o tupe ua mautinoa le 

maumau, le alu maumau. Na faamatuu atu ai loa i tua vaega tetele nei o le 

Matagaluega o Galuega, aemaise lava le faiga o auala. O le taimi lena, e silia 

i le $20 miliona, e le itiiti ifo ma le $20 miliona sa faaalu i le faiga o auala. 

Ae o le a le mea na tupu? E uma ane lava, e leai se mea e faia. O le fetaui la 

o le tulai mai o Faumuina i lona faatoa foi mai fafo, na faatino ai loa le faiga 

faavae fou lea a le tatou Malo, faamatuu i tua galuega ma faataape loa ma le 

vaega tonu lea e gafa ma le toe fausia o auala ae faasalalau faalauaitele i tua. 

O se faiga e maoae. Ou te tau manatu nei e 400 le aufaigaluega na faamalolo, 

e aafia ai ma le Afioga lea e tulai mai o le sui usufono o Siumu, o ia o se tasi 

o Sinia sa i ai i totonu. Ae ua alu atu loa ma le faaiuga, e matua maoae le 

faaiuga lena. E oo i totonu o le Kapeneta, sa i ai lava le faafaigata ona o se 

mea muamua lea o le a tupu, o le faataape o le Matagaluega o Galuega ae 

taofi na o se vaega e taua. Ona talia lea e le 300 ae tetee le isi 100 o le a 

nonofo pea, faaopeopea ai pea i totonu o le Matagaluega o Galuega. O lea la 

na fai ai loa ma le faaiuga. Ina ua alu atu la le latou tupe litaea, tilotilo mai 

le 100 lea i le 300 lea, e matua maoae le mea o le a faamanuiaina ai. Ia o mai 

foi ma latou ma faapea mai, “Faamolemole Faumui, se ua matou fia tetea 

foi.” O se mea maoae. E faamalolo le vaega lea, matou te fia malolo foi ina 

ia maua le faamanuiaga lea. Ou te usu mai le isi taeao ae valaau mai le 

Minisita, “Se faamolemole afe maia.” O le a? “O lea e fai le sauniga o le 

matou pati fiafia o le a leai ni a latou galuega o le toa 400 lea.” Ia ona ou alu 

atu loa lea fai le lauga ma ou faapea atu, “Amuia outou o lea faatoa oo i ai 

le mea lea, a o au, e faa-fa ona ou faamavae, e faa-fa ona ou faamavae. 

Faamavae i inei, ou alu i o ou faamavae i o i galuega sa ou i ai, ou toe sau i 

inei ou toe faamavae, ou alu fai le matou atinae i tua ma isi uso a Suetusi, ae 

ua ou te i i le tofia o au e avea ma Minisita, ona ou toe faamavae mai ai foi 

lea mai le matou atinae sa fai.” O au la, e faa-fa ona ou faamavae, ae a na le 

faia faamavaega ia, ou te le tu tu atu i i ma ou talanoa atu ia outou. E ese le 

mea o lo o i ai le finagalo o le Atua. 

  Lau Afioga i le Fofoga Fetalai, e 10 tausaga mulimuli ane ai, sau le savali 

a Fiti, Toga, Papua Niu Kini, matou te fia malamalama i le mea lea, ona o la 

e matua faaletonu matou, matou foi Public Works, ma e matou te fia faia le 

mea lea ua lipoti atu e Faalapotopotoga i fafo. Ia ona ou faamatala lea i ai. E 

oo mai nei e le i faia lava se mea faapena, e fefefe i le mea lea o le fai o se 

mea ogaoga faapea, it requires political courage, lau Afioga, aua e fai atu le 

iuga a o lea e faalala mai sapelu ia te oe. E le i foi ai le Kapeneta ina ua 

mautinoa o le faiga lea e manuia ai Samoa. O le a la le mea lea ua tupu? Ia 

o lea ua sili atu ona atamamai ma maua ai ma tatou kamupani fai auala, lea 

sa agai i ai upu i le aso ananafi. A na leai le faiga lena i le lotoa o le Minisita, 

le sui usufono mo Palauli le Falefa, e le taunuu mea ia, ma e oo mai lava i le 

taimi lenei, semeamanu e faapeapea ai lava e le taulia, e leai foi ni kamupani 

faapea i tua fai auala. E maoae le mea lea ua i ai le tomai fai auala. O uiga 

na o le Vaega Faaupufai lenei, e silafia loa le mea taua mo le atunuu, faatino 

loa. Mulimuli i Afioga a le Alii, “O le mea e te iloa e tatau ona fai, fai, aua 

o le tuu e le faia, o le agasala lena i luma o le Atua.” O Afioga a le Atua o lo 

o aumai i totonu o le Tusi Paia. 

  Lau Afioga i le Fofoga Fetalai, e le mafai ona ou tuua i tua le mea lea, leaga 

o le taunuuga o le gaioiga lea na fai i le 2001 agai mai i luma, o lona 

taunuuga, lea e mafua ai ona tele tupe a le Malo e sefe, faasao mo isi galuega. 

O le mea foi lena na i ai Tulafono e 3 ia na uma atu nei, i le toa o loto o outou 

i le Maota lenei na finau ai e faatino. Aisea? Leaga e ogaoga le tulaga na 

faaalia ai e o tatou Taitai le mea e tatau ona fai ae ua latou le mafai ona faia, 

latou le mafai ona faia. Ona faapea loa lea, tuu atu i se Palemene o i luma 

latou te faataunuuina. O tetee ia na fai nei, o tetee e mafua i le lē malamalama 

i faiga faavae na move ai, na gaoioi ai le HRPP, a outou Afioga e faatino 

Tulafono ia. O Tulafono e ono vaivai ai le tagata e vaivai le loto, e ono vaivai 

ai le tagata e leai se mea e igoa o se political will courage, e faatino ai le mea 

taua, e le alo e faatino le mea taua. E le o le taumafai… o le faapea mai lava 

o lea e fai le mea lea, o le a fai, faapea mai lea e fai le mea lea, o le a fai. E 

le faapena ona taitaia se atunuu lau Afioga i le Fofoga Fetalai. E le mafai 

ona faamalieina uma tagata. A o le a le mea lea na tupu? I luga o le tulata 

atu i le faiga palota, e le i see ese ai le naunautai o sui usufono o le Vaega 

lenei, ona ua tasi le agaga o le mea e aoga mo Samoa. O le tele foi lena o le 

mea lea na tulai mai nei i le tetee, ona e le i faitau i le Faiga Faavae ma le 

finagalo o tatou matua na mafua ai mea uma nei ma le loloto o le uiga o upu, 

na faataatia mai matua e le i faitau ai. Lea faatoa malamalama i le taimi lenei, 

ina ua faamalamalama e le Loia Sili, lea faatoa tatala mai le tomai o le 

Matagaluega ma le Ofisa Sili o Pulega o le Ofisa o le Loia Sili e 

faamalamalama ai le mafuaaga atoa o Tulafono nei e 3. Lea la faatoa 

malamalama Loia sa tetee, lea faatoa malamalama nai Faamasino toaitiiti o 

Soligatulafono sa le i malamalama.  

  Lau Afioga i le Fofoga Fetalai, e tau mai nei, e leai lava se isi o latou na 

tetee o fesiligia faasalalauga a le Loia Sili, o le Loia o le Faavae o le Malo o 

Samoa. Pau lava ia o Loia e faalogo i ai le Malo, ona o Loia o le Faavae, lea 

e fai mai ai le Faavae, o Loia e fautuaina a outou Afioga. E le mafai ona le 

oo i ai lau tala ona e taua tele le sao o le sui usufono mo Palauli le Falefa. O 

faiga faavae ia o lea e alu ai lava le tatou Malo, ma mafua ai ona malosi le 

tuputupu ae o pisinisi a tatou tama fanau i le fausia o auala. I le isi 10 tausaga, 

o le a toe tele foi le faaopoopoga o le tomai o tatou fai auala nei, ma e ono 

mafai ona maua ai le avanoa e o atu ai i fafo, lea ua i ai isi o tatou lea ua fai 

konekarate i Tutuila, ua latou faia auala o Tutuila, ua peti ma manumalo ai. 

Ma e leai se isi na te taofia le oo atu o tatou i Fiti, oo atu i Toga, oo atu i 

Niue, Cook Islands, Papua Niu Kini, i le lumanai ona o lo o tupu pea le tomai 

e afua i le tele o galuega o lo o fuafua nei e faatupe mai i le loto malie o latou 

e ana tupe, o tatou paaga, ona o le lelei faafoe o tatou fuafuaga fai. 

  O le vaega faaiu lau Afioga, o mea nei o tofiga i fafo, o se taimi muamua 

lenei ua tofia ai tatou e umia le tulaga Taitai po o le Peresetene o le Fono 

Sili lea a Minisita i mataupu tau Aferika, Karepeane, Pasefika ma le Iuni 

Soofaatasi a Malo o Europa. O le taimi muamua lea, ua le gata i i ua umia le 

tofi Peresetene, a o lea foi ua umia foi e tatou le tofi Peresetene o le 

Faalapotopotoga a faipule o le ACP ma le EU. O lo o i Luxemberg ia le latou 

nofoaga autu, a o lea foi ua Peresetene ai foi le Samoa, le Afioga i le sui 

usufono o Palauli le Falefa. Ona o le rotation o le faasologa o tofiga nei, a o 

lea foi ua avea le tatou Amapasa o le Taitaifono o le Komiti o Amapasa o 

Malo uma e 79 o Aferika, Karepeane ma le Pasefika i totonu o Brussels, po 

o Peleseuma. E faafeagai ma le Komisi a Malo nei Soofaatasi a Europa, e 

talanoa i mataupu ogaoga e aafia ai faamanuiaga o Malo o Europa ma Malo 

uma, o Aferika Karepeane ma le Pasefika. O le ala foi lena a tofia tagata i i, 

e le o ni tagata faatauvaa e tofi, o tagata malamalama, o tagata e fai-tikeri. O 

tagata e malamalama pe a talanoa, i mataupu loloto faava-o-Malo. O sootaga 

fa’a-fesootaiga ia o fesoasoani. I le tulaga lava ia o le tulai mai o le 

Faalapotopotoga nei, o lo o mulimulitui i le faatulagaga o mea nei o Malo 

ma Palemene, Malo Temokarasi e pei o tatou. E ese lava le Malo, ese foi le 

Palemene. E agai e le Malo le Palemene, agai e le Palemene le Malo, ma 

taufai agai ai foi e le Palemene ma le Malo le Faamasinoga. O le ala lena o 

le upu o le Tafatolu Fefaatauagai. E taufaiagai e le isi malosi le isi malosi. E 

faapena foi la i totonu o le Faalapotopotoga lea a atunuu o Europa e le 

mafutaga ma le ACP po o Aferika, Karepeane ma le Pasefika. O le 

faalapotopotoga la lea, o faipule o Europa o Europa, Karepeane ma le 

Pasefika, o le fono lea a faipule e agaia le fono a Minisita. O le fono lea latou 

te faatonutonuina ia fuafuaga auiluma o fesoasoani ma gaoioiga tatau ai. I le 

uunaia o fesootaiga nei, ina ia tulai mai ma malosi le faaauauina pea. O se 

taimi la lenei ua agai uma mai lava i Samoa ia Ofisa Sili o Pulega o 

Faalapotopotoga nei. Ina ua ou see ese ma le vaaiga, aua sa i lalo o lau 

vaaiga, ona tulai mai lea o Joe Keil o le Minisita, ona tofi lea i ai i le itu lea 

faale-Malo, faa-Minisita. Ina ua tulai mai le Afioga ia Fonotoe, sa tofia ai 

foi Fonotoe e saofai ai i le fono lea, le fono lea a Minisita. O le taimi nei la, 

o lea ou te tauaveina le vaega lena, ae tauave e le Afioga i le sui usufono 

mamalu o Palauli le Falefa le tulaga o le sui o le tatou Palemene i totonu o 

le saofaiga a faipule, o Aferika, Karepeane ma le Pasefika. E faapea foi ma 

faipule o Europa, i le nofoaga tutotonu o Luxemberg. A o le nofoaga 

tutotonu o Minisita e i i i Brussels i Peleseuma.  

  Lau Afioga i le Fofoga Fetalai, o le itu taua lena o lea ou te manatu e 

highlight, ina ia manino ai le Palemene i se vaega o le saunoaga a le sui 

usufono. E pei sa na ia faapuupuu atu, a o tua atu o le faapuupuuga lena, e 

tele lava le faataua i le vaaiga mai fafo i le tatou Malo. Aisea? O tofiga nei, 

o tofiga e matua faataua e atunuu o Aferika. Aisea? E leaga e 4 ia sone tetele 

a Aferika, o le itu i saute, o le itu i Sasae, Aferika i Sasae, Aferika i Sisifo 

ma Aferika tutotonu. E 4 la region, e 4 vaega eseese o Afrerika, i le tasi mai 

le Pasefika ma le tasi mai o i Karepeane, e tusa la e 6 vaega eseese lea e i 

totonu i i. E tai pei foi o le mea lea e i ai le Pasefika, e ese lava Maikoronisia, 

ese Polenisia, ese foi Melanisia. E 3 ituaiga eseese ae e i totonu o le fono a 

Taitai o le Pasefika. E faapena foi la ona pulea ia le Faalapotopotoga lea a 

Sub-Groupings, po o vaega tetele nei o le ACP faapea foi ma Europa. Ona 

tupu ae ai se manatu ua faalefetaui le mea lea, a uma ona Peresetene Aferika 

A, faaperesetene le Caribbean C, faaperesetene le Pasefika P. Sa faapena la 

ona faasolo, i le tulaga lava lea, o le fono a Minisita. Sa i ai le taimi na taitai 

ai ia Mara le Palemia o Fiti i le fono lea. Ona o le taua tele i le tulaga e tafe 

mai ai le fesoasoani mo atunuu nei o Aferika, Karepeane Pasefika. O lea la, 

na avea ai le Palemia tautaua o Fiti o Mara, e fai ma sui o Fiti i totonu. Na 

avea ai foi le perenise o Toga, lea na avea ma tupu o King George ma taitai 

atu i Toga. O Mara mo Fiti, o le perenise lea, a o le i avea ma King George, 

e avea foi ma sui o le Malo o Toga. Ona e fai lava sina loloto o felafolafoaiga 

i totonu, i le tosoina mai lea, o fesoasoani mo le Pasefika. Ua alu alu le 

rotation po o le faasologa o Peresetene, vevesi loa. Ua vevesi ua tupu tele le 

mea lea, ua tai 6 masina o tofiga, e le umi lava ona alu atu, o Fiti. E 6 masina 

o Karepeane, 6 masina o Aferika, toe 6 masina, e vaai mai foi i le taimi lena 

ua ave le faaaloalo ia Mara. O le taitai matua o le Pasefika, toe alu atu foi 

Mara. Tutupu ai loa le faafuafua o le Malo o Aferika. O le au vaega lea e fai 

ma o latou umia le tofiga mamalu tele o le faatumutumuga, maualuga tele le 

latou vaai, a Aferika. O lea la na finau, finau, finau, oo loa i le taimi, e i ai 

le taimi sa avea ai au ma Peresetene, ae toe laga mai loa. Ona ou manatu lea 

e sao le mea lea e fai mai ai latou. Ona fai loa lea o lau faaiuga, o le a tuu 

atu le afa itula, e o ai outou e talanoa, le sub-committee e talanoa mea ia. A 

uma le afa itula ou valaau atu, ia outou o mai ma se fautuaga. Ua tele tausaga 

o faatatu le mataupu lenei. Afai tou te le o mai ma se faaiuga, o le afiafi lenei 

e uma ai. E le toe oo i ai ma tumau pea le faasologa i le ACP. E le i atoa le 

10 minute ae toe foi mai, ua i ai le compromise, ua i ai le faaiuga fetalai. Ou 

fai atu, “O le a le faaiuga fetalai?” O le a alu faapea. AAP, AAC, AAP, AAC, 

o lona uiga, afai o le Aferika toe sosoo ma le isi Aferika, sosoo loa lea ma le 

Pasefika, toe alu foi i le Aferika toe Aferika, sosoo loa ma Karepeane. O lea 

la e alu ai nei le faasologa. A oo mai la le faasoa i le Pasefika, e umi le taimi 

faatoa toe oo mai, ona o lea ua alu le faasologa i le formula po o le taiala lea, 

o le faavae. O le A, o le Aferika, Aferika Karepeane, toe Aferika, Aferika, 

Pasefika. O le tulaga lena e taua tele ai mea nei, ou te manatu e tatau ona 

faamaioio lelei, leaga e taua tofiga nei. E siitia ai, e le o le tagata ae siitia ai 

le tauleleia o le tatou Malo, ma o tatou tagata. E o i fafo, ae galue ina ia to 

manu mo Samoa ma lona Malo o lo o tapuai atu. Lau Afioga i le Fofoga 

Fetalai, ua faaumiumi lau faamalamalamaga, ae ao ona faamatala mea ia, 

ona o le taua o mataupu sa laga e le sui usufono mo Palauli le Falefa. 

 

  FOFOGA FETALAI:  Ia se i tulai mai le Minisita mo Faatoaga. 

 

  Tofa Hon Lopaoo Natanielu Mua (Minisita mo Faatoaga ma 

Faigafaiva):  Faafetai i lau Afioga, ou te fia fono faapipii i le amataga o le 

saunoaga a le Palemia. E leaga ou te iloa o le a saunoa i le mataupu lenei i 

mea tau fanua. Ae o lo o ia te au se faila o suesuega foi sa fai i mea nei o 

fanua. Aua leaga o lea e o talai le mea lea, o le a uma fanua faale-aganuu 

ona foai e le HRPP, o le Malo lenei. 

  FOFOGA FETALAI:  Talai e ai? 

 

  Tofa Hon Lopaoo Natanielu Mua:  E leai e fai atu o talaiga la e fai, lea 

la… 

 

  FOFOGA FETALAI:  Ioe, e fia iloa po o ai la e talaia? 

 

  Tofa Hon Lopaoo Natanielu Mua:  O la e talai e le vaega lea po o le FASI 

ea po o le tau o le a… Ae le o i i, o le mea lena. Lau Afioga o lea na silasila 

le tatou atunuu i le 2019, sa tufa ai le $250,000 a le nuu o Sasina, o lea e ia 

te au faamaumauga. O ai le kamupani, o ai e own ina, a o ai e behind i le 

mea. Ia o le Afioga lava ia Laauli, o le kamupani e tau o le USO Company. 

E fai le latou partnership ma le kamupani e tau o le Sunglory. Ou te le taua 

le atunuu, leaga o se tasi o tatou paaga faapelepele. Ae ova, pe 500 eka ea le 

mea la na fai ai le feagaiga i o. A fuafua la i ai i le lisi lea, e pei ona saunoa 

le Afioga i le Palemia, e sili atu le tele, e le o le Malo lenei ma fai tulaga 

faapea, ae na pau lava lau Afioga. Na ou savalivali mai lava i le vaiaso lea 

ma le mea lea, ae ou te le iloa e i ai se aoga. A o lea ua saunoa nei le Afioga 

i le Palemia. O le mea la lea e fia fonofaapipii atu ai i le saunoaga a le Afioga 

i le Palemia, i mea nei o faamatalaga o lo o fai solo faapenei. Ae e tatau ona 

fesili ane lava ia ia te ia. A o le vaitaimi o le Sao Faapito lea sa saini ai 

feagaiga na. E le iloa pe vaai atu o le a fai, o lea ua o laua e fai mai le la itu 

e fai ai mea ia. Lau Afioga i le Fofoga Fetalai, e ala ona ou tautala, leaga e 

fai mai le upu a le Tusi Paia. “A e iloa le mea e tatau ona fai ae le faia, o le 

agasala.” Lau Afioga ma le Faaaloalo faafetai. 

 

  FOFOGA FETALAI:  Ia se i faasolo atu la le tatou… se i tuu atu i le sui 

usufono mo Lufilufi, sosoo ai ma lau Afioga i le Minisita o Fesootaiga, 

Faamatalaga ma Fesootaiga Vavave Faaneionapo. 

 

  Afioga Alaiasa Muagututi’a Moefaauouo Malagaitutogiai Sepulona 

Moananu (Anoamaa Sasae):  Lau Afioga i le Fofoga Fetalai, ia o le viiga 

lava o le Atua lenei taeao, ua maleifua mai i fanuga lelei lau Afioga ma le 

paia o le Maota. E faalogologo foi ma le totoa i le saunoaga a le Palemia, ua 

taua soo lava le mea lea i le tatou Maota, o le le auai mai ma nofoia o sui 

mamalu o lea itu. Ia te au lava ia, ua tatau ona tatou laa i se isi faiga, e tapui 

ai mea ia. Leaga o lea ou te matau lau Afioga, o tiute lava ia o le whippy ma 

nisi ona tiute, o le vaavaa po o atoa le quorum e fai le tatou galuega. Ae ua 

ou manatu, leaga ua lagalaga soo mai, e pei o lea e taaalo le vaega lea i le 

Tulafono Tumau. E tai-tolu aso, tasi se aso, toe faitau le isi tolu, ae ua tatau 

ona ave ni aulape ma le tatou lote soo o nei mea. E pei o se matou manatu e 

fia faatu atu se lafo pe a faapea e talia, e le tatou Maota ma lau Afioga i le 

Fofoga Fetalai. Ia ua tatau foi ona aua ne i toe talia i totonu o le Maota, e pei 

o lea o le a faatalitali se i saunoa Minisita ma tali Minisita. Ona o mai foi lea 

e fai o latou finagalo, ae le o amanaia lau Afioga ma le paia o le tatou 

Fonotaga. O lona lua o se mea ua fou i lau vaai ia faatagata ia e tutu mai tua 

i i, o lea e ta a latou sogaimiti. Ua te i lava ua ou vaai atu, sa le masani ai i 

lenei 5 tausaga, ae momoli atu le faamalo i lau Afioga i le Fofoga Fetalai. E 

ese foi le manaia o tapenaga a lau Afioga. E masalo foi o lau Afioga na 

tapenaina ia mea, o le manaia mo le faamatagofieina o le tatou Maota. O se 

manatu puupuu lea, leaga o le a fai lava lea aso ma tatou talanoa ai, ae pei e 

tau i ai se agaga faapena lau Afioga. Manuia le fonotaga. 

 

  Afioga Hon Afamasaga Lepuiai Rico Tupai (Minisita mo Fesootaiga, 

Faamatalaga ma Fesootaiga Vavave Faaneionapo):  Faafetai i lau Afioga, 

ua tatou aleaga pioa i le alofa ma le agalelei o le Atua, e piiama ai i le faafetai 

na e molia, faapea foi le saunoaga a le Palemia. O lea ua paia e le Afioga i 

le whip Lufilufi tulaga o lenei taeao foi, i le tilotilo atu o lea itu o le Maota, 

ua le toe auai mai lea vaega. Ae o le mataupu taua tele lea ou te fia talanoa i 

ai lau Afioga i le Fofoga Fetalai. O le tulaga lea i fanua lea na saunoa i ai le 

Palemia, ona o lea ou te iloa ua oo tonu lava le latou savali i lenei taeao. I le 

itumalo lea e agai mai ai le mataupu lea, o le itumalo o Palauli le Falefa, o 

lea ua oo i ai le savaliga lea a le vaega lea o le FASI. O le 2015 na o ai le 

Matagaluega o le Punaoa Faale-natura e asiasi i atumauga o le itumalo lea, i 

tulaga i manu o lo o maua ai, o meaola o faamaumauga ma mea uma, ma 

siaki togavao e tusa ai o le tulaga o le latou galuega. A o le isi la lea itumalo, 

o lea ua aupito sili ona tigaina i le mataupu lea, o Palauli atoa lava, mai 

Palauli Sisifo, o Palauli le Falefa faasolo mai ai i i, i le itumalo o Palauli ma 

Satupaitea. Sa lavea i le sailiiliga lea a le Matagaluega, ae peitai o lea ua ave 

sese e le vaega lea, fai mai ua o le Malo e fua fanua, o itumalo ia o Pauli, 

ona ave lea i fafo i Saina e faamau ai tatou aitalafu. Ma o se talaiga sese tele 

lea talaiga e pei ona saunoa i ai le Palemia. A o lea ou te matau, o lea o le 

aso lenei o lea ua oo ai i itumalo tonu lava i Palauli. Ta te manatu e i ai se 

taimi ona toe saunoa lea o le Afioga i le Palemia, e faamalamalama uma ia 

itu taua. A o le mea lea, aua o lea ou te nofo tonu lava i autafa o le toa-fa lea 

o le vaega lea. O le isi mea na ou matauina ananafi lau Afioga, uma lelei le 

taeao, o tale tale le Afioga i le Sao Faapito, ua ou tau popole la lau Afioga, 

ona o le aafia mai ai o le pito lenei. Ua ou tau masalosalo pe ua i ai ni 

gasegase o maua ai le pito lea i le tulaga lea o le taumafa tapaa. Ae afai o se 

mea e talafeagai, ou te talosaga atu, se i fai muamua ni a latou siaki ona toe 

agai mai lea i le Maota pe a faapea e toe auai mai i le Fono. A o au ia, o le 

mea lea e tupu mai nei i le Fono, se ou te faafetai lava lou sui usufono o lea 

o le a uma lau Nofoaiga muamua. Ou te le o lavea i ni taitaiga a ni tagata 

faapenei, aua o le mea la lea o le le omai i Fono, o le le faanoi, o mea ia ta 

te tilotilo ta ita i lo ta taitai. O se taitai, e mafai ona taitaina ni tagata e pei o 

au. Ae faafetai, o lea lava e onosaia e lau Afioga a le Fofoga Fetalai, ia nei 

tulaga. E ui lava i le soli o Tulafono Tumau, ae o lea lava e lava, lava lau 

tofa e onosaia ai nei ituaiga sui faapenei. O le mea lea, e na o le pau lava lea 

o lau talosaga, o lea e faafofoga le atunuu i mea ia na ou lagalaga nei i fanua 

nei. A mafai la ona aumai ni faamaoniga e latou o mea ia, o lea ua ave e 

Samoa ia fanua i fafo e faamau ai aitalafu ia Saina, ona aumai lea. Aua o lea 

ua iloa nei i le taeao lenei, o le mea lea o lea e tupu, e ese le mea lea e talanoa 

ai, ese le mea la e o fai. O lea e tautala mai e tetee Saina, tetee Saina, tetee 

le uafu e o mai ai Saina, ae o lea ua vaai atu o lea ua o faaamaopoopo Saina 

aua mea ia o suegatupe. Ae pau le mea faafetai i lau Afioga mo le avanoa. 

 

  FOFOGA FETALAI:  Ua faafofoga Samoa, aemaise foi o le Palemene, e 

le gata i lea o le itumalo o Palauli le Falefa ma le Afioga ia Faumuina Tiatia 

Liuga, i le saunoaga ma le toe faamaninoga e le Palemia o le sa folau mai o 

le tatou Faigamalo i futia ua sola, ma le vaevaega o le tulaga foi sa i ai tofiga 

i lena vaitau. E le itiiti le galuega sa feagai ma le Afioga ia Faumuina Liuga 

e ala i le tofiga a le Palemia i lona auvaa a le Kapeneta. E tele galuega lelei 

na mafai ona faatino i lena taimi, e le o se mea e agavaa uma i ai nisi o sui 

seia vagana o i latou, aemaise lava o Faumuina Tiatia Liuga, aua o le tele o 

lona soifuaga, sa galue i fafo atu faava-o-Malo. O le mea la lea, amuia foi le 

itumalo, o lo o faapena, o latou faatuina mai se sui e tauave le Nofoa o le 

itumalo. O lo o faapena ona i ai faamanuiaga a le Atua, e ala i agavaa e pei 

ona saunoa i ai le Afioga i le Palemia. So o se mea lava tatou te faia, fai mai 

le upu…”A uma ona tatou faia se galuega ua lelei, ia foi le viiga i le Atua”. 

Ae faaamuia i le itumalo mo le faatuina mai o lenei foi toeaina agavaa mo 

le atunuu.  

  Ae leaga o lea sa taua e le susuga a Lufilufi le tulaga o sui le auai i le tatou 

Fonotaga. Sa faaemo atu le TV anapo foi ae tulai mai ai le saunoaga a le sui 

o Gagaifomauga Nu 3, o le tosotoso o tatou Fonotaga. Ona ou manatu lea, 

atonu e i ai se taimi, oo i ai sau faamalamalamaga. Ae o lea ua laga mai e le 

susuga a Lufilufi, a o faafofoga mai foi le atunuu.  

  O lena ua outou silafia tatou te fono i le ao ma le po. A tatou oo loa i le 

Tala o le Tupe ona tatou fono loa lea i le ao ma le po. O aso ia, e tau lava i 

le 2 i le vaveao, po o le 3 foi o le vaveao, o fono le Palemene. O aso ia faatoa 

ou sau ai foi au ia i le Palemene. E lagona lava le vaivai, ae galulue e tusa ai 

o le tautoga o le loto faamaoni. Ae peitai o le tatou Paeaiga lenei, o lena tou 

te silafia, o le faatoa tatou fono sosoo lava lenei. A o le tele o taimi, e fono 

ao fono po, fono ao fono po, ina ia tuli le avanoa ina ia vave a tatou galuega, 

ae se i faatino ia le atinaeina o le atunuu e ala i talosaga o mea e fia faaleleia 

o lea itumalo ma lea itumalo. E pei ona aumaia e a outou afioga i sui mamalu, 

ina ia faapena ona silasila i ai le Malo a o fea le mea e faamuamua, e fua 

lava i tatou seleni e mafai ona maua. O lo o faafofoga ma faalogologo mai 

foi le tapuaiga a Ofisa Sili o Pulega o Matagaluega ma Faalapotopotoga a le 

Malo, aua o latou lea o lo o aumaia le tuualalo, ina ia faapena ona see le vaa 

o le Kapeneta, aumai i totonu o le Palemene, ma faapena ona lauliliu i ai le 

tofa ma le faautaga. Ae peitai o le tatou Fono lenei, ua na o le ao, ua manatu 

foi, silasila foi e tatau foi ona i ai ni ai, saili le malosi, i nei foi faamai ogaoga 

e pei ona tatou feagai i lenei vaitaimi. Ona manatu lea, ua lava ia le ao tatou 

te fono ai. Ma o le tatou fono mulimuli lenei o lenei foi Paeaiga, se i saausi 

foi le faafofoga tapuai mai a Samoa, mo le tatou Fonotaga. Aua o lo o 

faapena ona tatou galulue e saili manuia aua le tapuaiga a Samoa, ae le o le 

Palemene.   

  E saili le manuia aua le tapuaiga a Samoa i le atinaeina o le atunuu. E pei 

o le mafuaaga lena ou te faanoanoa ai lava, i le faapea o le tosotoso o a tatou 

fono. E leai, a o faafofoga mai Samoa, e faapena se lagona. Ae o lena tou te 

silafia, ua tuu lava, e tautaulemau lava le Fofoga Fetalai, i o tatou taimi 

faatulagaina. Ae peitai o lo o nanau foi finagalo o sui usufono, se i tuu atu le 

avanoa, e toe pau lenei o le tatou Fonotaga. Ua faapena foi ona manatu lea, 

e pei e foliga lea o le a tuuaina ai le Fofoga Fetalai. A avatu le faaaloalo ae 

faitio mai. O lea foi ua uma ona saunoa le toa-fa lea, sui mamalu e pei ona 

taua, e le i faalavelaveina, sa tau sili atu i le aso le lauga a le isi. Ona faapea 

lea ia se i tau faaiu maia pe afai ...ae tulai mai foi le Palemia, se i alofa le 

Fofoga Fetalai, ou te faatu atua le lafo, ina ia se i faamaea pea saunoaga a 

sui usufono. E le i taofia pe vaoia lena tulaga.  

  O le mea la lea a o faafofoga mai Samoa i se talaiga foi ua faapena, ua 

tosotoso le fono ona o nisi o tulaga, e le o le tulaga lena, e tofu le tagata ma 

lana faitau. Ae ou te le masani ai i lea mea o le faaleaga tagata. E leaga e fai 

mai le Tusi Paia, ia e alofa atu i lou uso tuaoi, ia pei lava o oe ia te oe. O le 

a faafefea ona e alofa i le Atua, pe afai e te ita i lou uso. E ala ona ou talanoa 

i mea ia, ona sa ou le fono ananafi, sa ou faanoi, ona sa ou alu e tapena le 

matou tofiga tele a le Matagaluega i Malua. O upu na sa saunoa i ai faifeau, 

taitai o ekalesia. Aua e te ita i lou uso, o le a le ita i lou uso?.  Aua e te 

faaleaga i lou uso, ae ia e alofa i lou uso e pei lava o oe ia te oe, o mea 

faapena. O le mea la lena e ala ai ona ou le faamamafaina. Ua ou talanoa i 

sui usufono, ua o latou le manatu i le puleaga a le Fofoga Fetalai i le Maota. 

Ona ou te musu i le itu lena, i faapea ou te ita ia latou. Ae lagona lou 

faanoanoa, aua e tatau ona tapa, faanoi mai, tapa se faatagaga a le Fofoga 

Fetalai. Ae leai, ua fai lava le tagata ia, ae o le tatou fono e fai le tusi samania. 

E tusa ma le tatou tautoga, e logo aloaia faipule o le aso lea o le a 

faataunuuina ai le tatou Fonotaga. O le fono a le Palemene lea e ave i ai le 

faamuamua aua o lena e totogi ai oe. Aua e te le fono a o lea lava e totogi 

oe, vagana o tatou alauni. O le a la le uiga o lea mea? A o tupe a ai lea e 

totogi ai oe? tulou sala le gagana. O tupe a le atunuu, o ai la o lea e ai tupe? 

O le fesili lena e tofu i tatou ma le tali i ai. O le tagata e sau i le fono ma le 

tagata e le sau i le fono ae totogi? O le ai tupe le mea lena. Foi mai i le Fofoga 

Fetalai, ae o le manatu ia manino ma faamalamalama, leaga e tuuaina le itu 

lea. 

  Samoa e, e i ai le manatu e fou nei mea, e seasea foi e pei ona silafia e le 

Maota, e le faaalia sou taofi, ae na o se fautuaga. Onosai foi tatou o lo o 

faapena ona tatou galulue e faatino la tatou tautoga ma le tatou pito laau. Ae 

pau lava lou popolega, tatou te le faatonuina le tofa a o tatou itumalo. E ese 

lou faanoanoa o au, o lau upu foi lea na fai i le matou nuu, ina ua faapena 

ona taunuu atu i ai le FAST. O lau upu na fai i le matou nuu, Satuala o oe o 

le Aiga Faalagilagi na mua i tofiga, ae le o mai ni Savaii faatonu ni tofa. E 

le faatonuina le tofa, se o se mea tu toilalo lena. O le taupule mai tua aiga, 

ae omai isi itumalo faatonu le tofa ma le faautautaga i lota itumalo, ae matua 

toilalo lava. Ioe. E le tatau ona tupu lena mea leaga e le masani ai Samoa, e 

tofu le nuu ma le tapuafanua. Ioe. E pisa lava le aitu ia i lona tuugamau, ae 

le alu fua le isi aitu pisa i luga o le tuuagamau o le isi aitu aua na o le mea e 

fasitele ai e aitu. O le mea maualuga lena Samoa, e le faatonuina lau tofa, e 

le pei o atunuu la e i fafo leaga e leai ni a latou aganuu. Ia ona taai lava lea 

o latou po o fea. A o Samoa, e sa, e sa e le faatonuina mai e le isi le isi nuu. 

  Ia, e pei o lau faapupulaga lea e tau asu atu ai vaimalu i finagalo o le 

Palemene. Ioe. Se malilie ia, malilie ia e le o i ai Tuivalea i o tatou itumalo 

ma le atunuu, e le o i ai. Fai le tatou galuega, fai le tatou Fono ae tuuaipea e 

o ai pea po o ai, afai o alu ai ma se isi foi HRPP, ia e le afaina. A o le mea 

aupito sili lena ona mataga o le omai o nisi nuu faatonu le tatou nuu ma le 

tatou itumalo. 

  O le mea la lea Samoa ia mau le toovae, leaga o Samoa ua uma ona tofi. E 

talatau Toga a o Samoa ua uma ona tofi, e le toe suia, e le toe suia. O le mea 

la lea, ia malilie. Ua ou oo i le itu lea o le tau faamalulu atu, leaga se i alofa, 

leaga o lea ou te iloa tou te loto tiga ai, ae tatou galulue tatou, aua ne i tatou… 

Ia, o le upu a Solomona, “Aua e te tali atu i le… a… aua e te tali atu i le… 

ne i te i ua tau vaivaiina ai foi oe.” 

  Ia ua avanoa le Palemene… Ia, ave ia le avanoa i le Toeaina sosoo ai ma 

Loau. 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  Lau Afioga i le Fofoga 

Fetalai, ou te faamalie atu i le Minisita. Ou te manatu o se taeao ese foi lenei 

taeao, ma o lea ua tatala mai le tofa teumau a lau Afioga i le Fofoga Fetalai.  

  O le tulaga sao lava lena, o le tatou Nofoaiga lea ua faaiuiu. O lea foi la e 

tau faamaeaea a tatou galuega faale-sui usufono, ona uma ai lea o le tatou 

Nofoaiga. Masalo o le isi lea mea ua galo, ua laaloa ai i latou ia e fai ma 

tuuoso i le nusipepa ma taufaifai mai i le Fono lenei faapea ua toso ona o le 

a ma le a. A o lea ua pau tonu lava le samala i le ulu o le fao, lea ua faamaioio 

mai e lau Afioga, o le tatou galuega mai le amataga, o aga lava ia sa fai i le 

ao fai i le po. O nisi po i le ma talanoaga foi ma le Fofoga Fetalai, na 

fautuaina ai ona o le taeao amata i le 9, 10, 11, 12, 1, manava, e 4 itula. Ae 

ona o le naunau o Minisita i galuega o lo o feagai ma latou e afua ai ona 

uunaia au ou te fautuaina lau Afioga tatou te Fonopo i le 5 itula. O lona uiga 

la, e 4 itula i le taeao ae 5 itula i le po, amata i le 6 tuua i le 11, pe afai lava 

ua tele a tatou galuega tuua. 

  O le isi lea faitioga e agai mai i le Malo, o le tele o galuega tuua, a o le 

latou ia, aisea ua tuai mai ai. O lea la e faasolosolo mai galuega, a o le ua le 

omai, ua faamuamua mataupu tau latou, a ua faatuatuanai mataupu o le latou 

valaauina na mafua ai ona tauto i luma o le Atua, tauto i luma o le Maota 

lenei, tauto i luma o le atunuu o lo o silasila totoa mai i le mamalu o sauniga 

faapenei, sauniga faapenei e faataua ai tofiga. Ma o lea la ua oo ina faaiuiu, 

pei o lea foi ua faaiu ai ma galuega. O le aso ananafi lau Afioga i le Fofoga 

Fetalai, na uma le tatou Fono, ona o atu lea o au ma nisi o Minisita e faamaea 

galuega e pei o masani faale-aganuu ma faale-Ekalesia, a uma se galuega, 

tatou nonofo i lalo ma fai le lotu o le faafetai ua maea, tuu aloaia atu le 

galuega. O lea la e 2 afioaga na faatino ai le faamoemoe lea i le aso ananafi, 

o nai avanoa e tau monomono mai i se avanoa e maua, ua uma le tatou 

Fonotaga. 

  E faamalulu atu foi i le toatele o le tatou atunuu i le faalavelave atu o le 

taavale a leoleo e tau faalaolao le ala i le matou oo atu, ua taliga afioaga, 

taliga mai i le agai mai i le agaga fiafia ma le olioli, o lea ua maua le vai. 

Tutulu lava le isi failauga ananafi a o fetalai e molioo mai le faafetai a le 

latou nuu, faatoa vaai lea i se suavai e mama. Ua agai lona mafaufau mai le 

taimi o ona matua e oo mai ia te ia oo mai i lana fanau i le taimi lenei, e le i 

maua se suavai mama faapea. Tutulu. O lea e tau mai ai le taua tele o lenei 

laasaga. E le taua i nuu o la e tafe faasoloatoa le vaitafe ma agai atu i le sami.  

  Lau Afioga i le Fofoga Fetalai, o nai toe avanoa ia, faamaea galuega. O 

lona uiga, e tele lava le tofa fetalai lea o lo o faatino i totonu o le tatou Maota 

nei. O le naunau foi lele e galue ma faaleleva i le po, lea ua galo ai e tasi le 

aso i lena taimi tatou te Fono ai, ae 9 itula. A o le a lena? O lea lava na tele 

ina mamai atu ai isi. O au na ou alu atu lava i le ta o le 9 ua le mafai ona 

faaauau le Fono i le malulu o le mea nei, a o lea foi ou te mai. A o le a le 

mea na tupu? Na ona ou alu atu lava i le falemai ou puna i luga o le laulau i 

le emergency ou valaau atu i nai teine fomai, “Se omai valaau atu se fomai 

o au lea ua faaletonu.” O le aso na sosoo ai na kili ai au i o i Niu Sila. E le o 

le agaga lena, ia fai a tatou galuega ma tatou mamai ai. O la e foi na aumai 

e le Atua le conscious, le judgement, le meaalofa e te faia ai e oe i lau 

faautautaga tatau le mea e tatau ona fai, ae o la e foi e i ai ma le tiapolo e 

faaosooso oe e fai le mea e le tatau ona faia.  

  O le ala lena o lea ua tatou penei ai, ua tatou faapeaolaina ai, ona o le avanoa 

lena na ave ia Atamu ma Eva. Ona a lea? Ona filifili ai lea e Atamu ma Eva 

e fai le mea sa le tatau ona faia, ia o lea la ua tatou faapeaolaina uma ai. Ae 

tau mai i le taimi lena, e leai ma se ma’i lau Afioga i le Fofoga Fetalai, e leai 

se ma’i, leai ni misaaga. E oo i mea toto e ola laulauā. A o le taimi lava na 

fai ai le faaiuga sese lea, ia fai loa ma le iuga e le Atua, o le a oti le tagata, o 

le a oti le tagata. Ma e 2 faaiuga faa-Faamasinoga na faia e le Atua, e le 

mafai ona toe suia. O a faaiuga faa-Faamasinoga na fai? O le iuga na fai ia 

Lusifelo e faapapateaina ai ia ma le anoano o agelu e aluese mai le lagi, 

lafoai, ma fai ai le taua a au o le lagi, o ē lagolagoina Lusifelo ma ē usitai i 

le Atua, ma lafotu ifo ai i le lalolagi, e mafua ai ona feusuai fanau a tagata 

ma tevolo, lea na mafua ai ona maua tagata tino eese, tino eese i le lalolagi 

lenei. Ioe. Lea ta te faalogo i ai i tagata tino eese e tai pei o Koliata. Ae a 

lauga ia e fai nei? La’a mai lava le isi tagata tino ese mai le tumutumu mauga 

o Malaka, i i i le tumutumu mauga o Fao, i i i le matou nuu. O lona uiga na 

i ai tagata faapena i aso la e pei o Moso. A o feusuaiga i le va o agelu leaga 

nei ma fanau a tagata. 

  Lau Afioga i le Fofoga Fetalai, e aoga mea tatou te talanoa ai, lea e sau uma 

lava mea na i le Tusi a Kenese. E le o se mea faalogo la na ou… a o le faitau, 

faitau. Leaga o tagata ia e le faitau, faitau tusi, lea e le o nonofo mai i i. Lea 

ua saunoa le Fofoga Fetalai, e fai foi ma faatatau a tatou galuega i lo tatou 

soifua maloloina. Na ou foi mai loa mai o i Niu Sila, tupu ae loa ma lou 

manatu, a, o le Fono faaiu lava, ua toe lava o ni inisi oo i le faiga palota, aua 

ne i toe ma’i se isi, o le a Fono loa na o le taeao ae le toe Fono afiafi, leaga 

ua ou foi mai ai lau Afioga i le Fofoga Fetalai. Ua ou foi mai ai, e le lelei. E 

fai foi ma fuafua le malosi ua maua, ma faaaoga le mafaufau na aumai e le 

Atua ia i tatou e faaaoga tatau, ae aua le faaaogaina faale-tatau e pei lava o 

le anoano o le mau aiā ie ua alu faasoloatoa aia tatau ma le anoano o isi mau 

aiā faale-tatau. O le mea lena o lea ua tupu i le tatou atunuu, ua lalafi uma 

lava i luga o le upu aiā tatau, a o lea ua fafao uma mai ai ma aiā faale-tatau. 

O lea lava ua tatou vaai ai i totonu, sau lava le isi fai lana tautoga pepelo lava 

i luma o le Fofoga Fetalai. Se matua maoae ia mea. O le a le mea na tupu? 

E oo lava i le tatou Alii, o lana talaiga maoae lea, alofa ma faamagalo, alofa 

ma faamagalo, alofa ma faamagalo. A o le a le mea na tupu? Ua fai soo fai 

soo lava talaiga a le aualii ia e faaaaogasese le malumalu o lona Tama e fai 

ai a latou pisinisi, o le a le mea na tupu? Aapa loa ma Iesu i le sasa, aapa loa 

ma Iesu i le sasa, ua uma le onosai. Ae ou te faafetai i le Atua o lo o lava lou 

onosai lau Afioga. Ioe. O lea foi e tau fai ma tau osooso atu Minisita, se 

onosai ia tatou, ne i te i lava ua i ai se isi ua ma’i. O le ala lena o lea ou te 

popole ai, e ma’i loa se isi, sao mai loa se tagata pepelo i totonu o le tatou 

Palemene o lo o oso i lou itumalo. Ona a lea? Ona faafeagai loa lea o le tatou 

atunuu ma tagata pepelo, e le gata ina le migao e pepelo i totonu i i, ae o le 

a sili atu ona le migao upu la e pepelo ai tatou itumalo, o la e o atu fai ai 

latou gaoioiga faapenei, a o lea e Fono le Fonousu a Samoa. Taatia i le Atua, 

o le Atua o le Mauga o Sinai, le Atua o le Mauga o Sinai, fai e ia le faaiuga 

o tagata faapenei.  

  Lau Afioga i le Fofoga Fetalai, ia o le faaiuga lena o si au foi agiagi i lenei 

taeao.  

  FOFOGA FETALAI:  Malo. E faamalie atu i le Minisita o Aoga ma nisi 

o Minisita, ona o le Aso Faraile lenei e vave le tatou malologa masani.  

  Ia, o le a faataatiaese Galuega a le Fono mo lana malologa masani. 

 

 

  Na faataatiaese Taualumaga a le Fono Aoao Faitulafono mo lana 

malologa masani i le itula e 10:34 i le taeao ma toe faaauau i le itula e 11:16 

i le taeao. 

 

 

  Na toe faaauau felafolafoaiga i luga o le faitauga faalua o le Tulafono Tau 

Faaofi o le Faatatauina o Tupe Faaopoopo (Nu.1) 2020/2021. 

 

 

  FOFOGA FETALAI:  Ou te faasilasila atu ua toe amatalia Taualumaga a 

le Fono Aoao Faitulafono.  

  Malo le onosai. E manatu ua faaopoopo foi le isi malosi e faaauau ai le 

tatou galuega. 

  E faia le malologa ua faapena ona maea ona saunoa faamalamalama nisi o 

sui usufono, le Afioga i le Palemia, e faapea foi nisi o Minisita sa tulai mai. 

Ia e matau atu atonu o le avanoa lelei lenei mo le sui usufono mo Faleata 

Sisifo e amata ai le saunoaga.  

  Ia, ona o lena e… se i tulai mai le Minisita mo Aoga, lau Afioga Loau. 

 

  Afioga Hon Loau Solamalemalo Keneti Sio (Minisita mo Aoga, 

Taaloga ma Aganuu):  Faafetai tele lava i lau Afioga i le Fofoga Fetalai 

mo le avanoa. Ae ua ou tulai atu ma le ava ma le faaaloalo i lenei itula o le 

aso, ou te manatu o lea ua maea ona palega auau le taliga o le sua i lau Afioga 

aemaise foi o le paia o le Maota, aua foi se faasiligamalosi i le faaauauina o 

tiute ma galuega. 

  E ui o lea, ia e sosoo le ula a le Kapeneta e pei ona faapena ona saunoa le 

Afioga i le Palemia ma faaali foi lona finagalo i le taua o le tulaga lea e 

faapena ona alu ai faasalalauga, e le gata o nusipepa, a o TV foi ma alaleo. 

Talu ai, o au le isi itumalo o lo o aafia i le tulaga lea.  

  O le Aso Toonai na mavae atu sa faapena foi ona laasia e le Vaega lea o le 

FAST laueleele o Fogaa. Ia ou te le tau fai atu, o eleele e faapena ona fai i ai 

tala a le atunuu. Ae ui o lea, e le gata la o le tulaga foi lea o le faatosina i 

saunoaga le talafeagai, a ua aafia ai ma upufai ma uputuu, o measina e 

aputiputi i ai le afioaga nei po o le nuu nei. Ua oo lava i laueleele o le 

Malietoa ua oo i ai saunoaga e aupito sili, o mea e apelepelea ma faapelepele 

i ai le nuu nei. E pei o le vailiu lea ua ou tulai atu ai, e tatau ona fuafua tatau, 

aua e pei ona e saunoa o le tagata ma lona faasinomaga, o le eleele ma lona 

tapueleele, o le fanua ma lona tapuafanua. Ioe. A ua faaigoa fai mai o Aele 

na faapena ona… o le eleele e faasino i le Malietoa ma faapena ona afuafua 

mai ai le suafa. O lenei foi ua maua ua oo lava i eleele o le tatou Malo o 

faapea o le a toe faafoi mai i Faleula ma Aele, o eleele e pulea e Faleula ma 

Aele. Ia o mea ia e popoe ai. Talu ai e le i maua se matou feiloaiga, o lea foi 

na saunoa lau Afioga, ia, ua sopoutu lava ma laasia laueleele o mea e uu i 

lima o Loau, ae na olo lava le fua ma faapena ona… Ae o le matau lena. O 

lea foi la ua faapea ona aafia ai si o matou pitonuu i Aele i le talaiga lea, o 

le a toe faafoi mai fanua, aumai fanua e le o faaaogaina ma aumai uma fanua 

la e i Tafaigata o mea e pule ai Faleula ma Aele. 

  Ia, o le manumanuga lena leaga o la e faafofoga si o matou nuu po o le a se 

tala a le sui usufono. A faalupe au… ia o tatou uma foi i le Maota nei, o le 

Tama o le itumalo. Ioe. O le faalupega foi lena e faalupe ai au e Aele pe a 

ou savalivali atu, i aso uma, aso uma ou te savalivali ai i ina i lou pitonuu. A 

ua faateia la i le tulaga lea. Ona o taeao e matou te feiloai ai la ma Aele, ia o 

le ala lea. A o faafofoga mai Aele, Aele… Ioe. E tasi lava lau fesili taeao, o 

fea lena e i ai lo outou finagalo, o le FAST po o le Malo? Ia ona ou toe 

savalivali lea o au. Ioe. O le agaga moni lena, aua le seetia i le malu o le tai 

taeao. O le manaia ia o faaupuga, ioe. O le tama e atamai ua fia 

Faalapotopotoga a le Malo o pule ai, ae galo ai, e i ai tua o patatua. Ioe. Ae 

i ai foi le mea na tupu. 

  O le mea la lea, ua maua le avanoa, leaga o la e faafofoga mai si ou nuu o 

Aele, aua le Toafa o Alii ma le Toalua o Tulafale ma le Saofaiga, ia, e oo 

atu Loau taeao tatou feiloai. Ma le agaga faaaloalo. 

 

  FOFOGA FETALAI:  Malo faafetai. Ia se i tuu atu lava le avanoa ia 

Lufilufi, Anoamaa Sasae. 

 

  Afioga Alaiasa Muagututi’a Moefaauouo Malagaitutogiai Sepulona 

Moananu:  Lau Afioga i le Fofoga Fetalai, e pei o lea sa e saunoa ma malele 

i le taimi ua sola ma taua ai foi se manatu sa tau faatulai atu e si o matou foi 

faamoemoe. A o lea ua saunoa, ua logo foi i tino matagi lelei, ua lava foi lea. 

O le agaga foi o le whippi, ia faatulaga, ia tatou tausi lava i le filemu ma 

malu le tatou Maota. E leai se agaga e fai se faamoemoe faapea, ae pei o le 

lagalaga soo i finagalo ma… e pei o le ala lea na tau avatu ai. Ae ua tauga 

foi lava lau saunoaga e tusa ai foi ma le faafofoga a le atunuu, o lea ua oooo 

lava i le gaoiga o tupe ma taimi, ia e moni a au, o tupe, o le taimi. O lea foi 

ua… e manatua lava le tala e fai i laufanua o si o matou itumalo ma si o 

matou pitonuu, “A soua lava le tolotolo i Utuloa, ae toa lava ma malu le 

Vaifagaloa.” Ioe. Po o le a foi se fesouaiga o i ai lenei foi faamoemoe o lea 

Itu, a o lea e toa lava le tai i le Afioga i le Taitai faapea foi le tatou Vaega 

Faaupufai. A o lau saunoaga i le aso, ua lava lea ma totoe.  

  Ia, saunoa foi le Tama, le Taitai o le Malo ma aumai Faataoto foi ia o le 

Tusi Paia ma aumai mau o le Tusi Paia. Ia ona o lou tofiga faa-Faifeau, e 

sao lelei le Mataupu Silisili lea e aumai, e fai si loloto i tua o le Mataupu 

Silisili lea na siisii mai e le Taitai, ia, ua tatau foi ona faaee se Aposetolo o 

le Afioga i le Taitai o le Malo. Ia, ae manuia tele le tatou Fonotaga lau Afioga 

i le Fofoga Fetalai. Ma le agaga faaaloalo. 

 

  FOFOGA FETALAI:  Malo faafetai. Ia, se i tulai mai, leaga o lea na e 

taua le Taitai o le Malo. Se i tulai mai le Palemia. 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  Lau Afioga i le Fofoga 

Fetalai, ta te musu e tau atu o au ua leva ona Aposetolo. Lau Afioga i le 

Fofoga Fetalai, e i ai le taofi e taoto ia i i tulaga ua sausaunoa i ai sui usufono, 

ae ou te manatu o se tulaga maoae lea ua oo i ai Samoa, matua maoae le mea 

lea o le agai o nisi faa-lotoleaga le atunuu. Ua matua maoae lava le mea lea 

o lo o tulai mai, ae o lea foi e talanoa i ai le Faavae, ni tagata i lau faauigaina 

ua oo i le foumalo, treason, ma o le a ou tilotilo i ai. E le aveanea mea o faiga 

polokiki e tuusaoloto ai ni tagata faapea, aemaise ua matua manino i totonu 

o le Maota lenei i le faafogafoga mai a Samoa. O le mea lena o lea ou te 

fiafia ai i mea ia o le faailoa, i se mea o se tagata na te faatupu ni tala e le 

moni. O le Maota lenei na o mea moni e aumai i ai, a ua matua aliali mai le 

amio le fufu’a, le popoi ma fai lava mea faapea i totonu o le Maota lenei. E 

uiga ese le tulaga lea, a le laa i ai le Tulafono, e ono tulai mai ni vesiga i le 

lumanai. Ou te popole tele i le mea lea o tatou fanau o lo o i atunuu i fafo, 

leaga e malosi tele le ave i le faaleagaga lea e ave i fafo ma vevesi ai latou i 

fafo. 

  Ou te fautuaina pea latou, toa le tai, ae i ai foi le taofi, o tofotofoga ia, o 

tofotofoga ia o i tatou, ia toa pea le tai. I le faaiuga lava o mea uma, o mea 

faamaonia e tautala. E i ai ni faamaoniga o ia mea? E i ai ni faamaoniga? A 

faapea o i ai ni faamaoniga, se faasalalau mai i le pepa ma aumai i totonu o 

le Maota. Ua fia ni mea e aumai e le sui usufono lea e taitai i le vaega lea e 

matua leai ma se faamaoni, ae maua ai ma isi mea piopio sa fai?  

  Lau Afioga i le Fofoga Fetalai, ou te le i iloa ni tagata faapenei ua tulai mai 

i Nofoaiga o i le tuanai, faatoa vaai lea o Samoa i se tagata uiga ese, e 

matautia. O le matua matautia lava. E faatupu vevesi, e tau ai Samoa i ituaiga 

tagata faapenei. Lau Afioga i le Fofoga Fetalai, o le tulaga lena o le a asiasi 

i ai le Tulafono i se taimi, se taimi o lumanai, ae le o le taimi lenei, tatou 

agai e fai le tatou faiga palota, faiga filifiliga ia manuia. Ia faamanuia mai le 

Atua i le atunuu lenei. E tatou te le iloa foi po o le a le faiga a le Atua Silisili 

Ese e fofo ai mea faapenei, leaga e pei lava ona ou fai atu, o le Atua la e 

silasila mai i le atunuu o lo o faavae ia te Ia, e le mama i le Atua mea 

faapenei.  

  Lau Afioga i le Fofoga Fetalai, tatou faagasolo ia ua fia faafogafoga foi le 

Maota i le saunoaga o lenei taeao.  

  FOFOGA FETALAI:  Malo faafetai. Ua i ai le manatu e faamalulu atu i 

sui usufono mamalu pei ona matauina o lo o tutulai mai, e leai, e faapena 

lava ona lagona le mafatia ona o le savaliga a le Vaega Faaupufai, avatu ia i 

le gagana tuusao, a le Faatuatua i le Atua Samoa ua Tasi, o lo o ua faapena 

ona aafia uma ai itumalo. E i ai le manatu, ia tatou faamoemoe i le Atua, e 

le toe tau fautuaina le atunuu e ala i se… e pei lava o le muagagana, e le tau 

fautuaina e le matapia le manaia po o Laupua foi ia Tamafaiga, aemaise o le 

tofa sailimalo ma le faautautaga, o lo o i ai lava aiga ma ona tafai na te pulea 

le tofa maopoopo i lea itumalo ma lea itumalo. Ae i ai le manatu, tatou 

onosai.  

  Ae ua ou manatu, semeamanu o maua le avanoa aua e le oo i ai se lagona 

faale-Fofoga Fetalai, lau Afioga i le Palemia ma le Kapeneta, a o le 

faamoemoe mo le lumanai e silasila i ai, silasila mamao i le lumanai. Leaga 

e taunuu mai le Talalelei, o la e vatau le atunuu po o fea le itumalo a o fea 

Tama a Aiga e faapena ona tatou fetaaloloai i ai. Ioe. A o lona uiga, ua sili 

atu la… e taunuu loa le Talalelei filemu Samoa. A o le popolega lena i tatou 

toe foi i tua i le tulaga lena, ona o nei lava uiga mai fafo ua oo mai, ae aoga 

mea e tutupu i le taimi nei e fotufotuai ai le lumanai. O ai le faigamalo e tulai 

mai, ia alolofa e fai se tapu e tapu ai le tulaga lea, leaga o Samoa lava ia o le 

atunuu tofi, e le toe laasia i ni tulaga faapea. Ua tofafa mai tiasa matua ma 

tuaa ua uma ona latou faataoto faavae o lea nuu ma lea nuu. 

  O le mea la lea, pei e faapena se lagona, ae lafo atu, leaga o matou lea o le 

a malolo, o le a le faigamalo e tulai mai lau Afioga i le Palemia ma le HRPP, 

ia po o se isi foi aua tatou te le iloa poo fea o i ai le finagalo o le Atua, ia fai 

se fua a o se tapu i le lumanai ina ia aua ne i tatou toe oo i se tulaga faapea. 

  Ae i ai le manatu o lea lava e lava le taimi e amata ai le saunoaga a le sui 

usufono mo Faleata Sisifo. 

  Ia, se i tuu atu tasi lava le avanoa i le Minisita mo Pisinisi, Alamanuia ma 

Leipa. 

 

  Afioga Hon Lautafi Fio Selafi Purcell (Minisita mo Pisinisi, Alamanuia 

ma Leipa):  Lau Afioga i le Fofoga Fetalai, faafetai i lau Afioga. E leai se 

agaga e le usitaia le finagalo o lau Afioga e faaauau le tatou Fonotaga e 

faapena foi le finagalo o le Palemia e taatia ia le mataupu lea ae faaauau. 

Leaga o lau mataupu lea ou te tulai atu ai ua ou iloa e tatau lava ona fai nei, 

ne i te i ua moea ona faa-faigata lea ona toe faasao a tatou faamaumauga. 

  Lau Afioga ou te faamalulu atu ona o se faaupuga sa e saunoa i ai, ou te 

manatu o lau talosaga lava pe a tusa ai ma lou finagalo e aveese ma tatou 

faamaumauga. 

  O le vaega o lau saunoaga lau Afioga i le Fofoga Fetalai lea faapea na oo 

atu le FAST i o i lou itumalo ma fai foi ni a latou faatosina po o a tulaga sa 

i ai ona e saunoa ai lea, e le o atu ni Savaii sui le faavae o le itumalo.  

  O lau talosaga lau Afioga, o la e faafofoga mai le motu i Salafai. O lea foi 

e toatele lava o sui usufono lea e i inei o sui usufono mai Savaii, o lea e 

lagolago le tatou Vaega Faaupufai. Ina ne i aveseseina se upu lava a lau 

Afioga faapea ai o le Pati lea a le FAST o se Pati a Savaii. Ia, o la e silafia, 

e leai, e ese lava latou ia e o, e le o Savaii uma. O la e foi e faapea Savaii ai 

ua tatou nini faatasi Savaii i mea ia e fai a le Pati lea o le FAST ona faapea 

o lea e alu atu i lau saunoaga. 

  O lau talosaga lava ma le loto maualalo lau Afioga, pe mafai ona tuu ese le 

faaupuga lea mai totonu o tatou faamaumauga, ia aua ne i aveseseina e se isi 

i le lumanai, ae o le tulaga lena, e leai e le o Savaii e ona le FAST. O le 

FAST ia na o i latou lava o la e o e fai le latou Pati, a o Savaii atoa e le o 

auai. O lea lava e lagolago le tatou Pati. Ia e faalogo mai foi latou o lea e 

lagolagoina tatou ona faapea lea, ai ua tatou tuulafoai atu latou e o i o i le 

FAST. Ia na pau lena o le mataupu na ou tulai atu ai, pe mafai ona faasao 

faamaumauga e aveese le faaupuga lea, ia aua ne i aveseseina i finagalo. Ia 

ma lou faaaloalo lava. 

 

  FOFOGA FETALAI:  Malo faafetai. Ia, e moni le saunoaga a le Afioga i 

le Minisita, ae faapena se lagona. Ia o le gagana lava sa avatu e ese foi le 

upu faauigaina lea. Ae ui i lea, ia o le a faia ia lou finagalo ae tuu i ai le upu 

foi lea, aua le feoai feoai ona o atu lea faasese finagalo o isi itumalo. Ia e pei 

e manaia lea. Ia se i tulai maia le Afioga ia Toeolesulusulu po o le Afioga ia 

Afamasaga. 

 

  Afioga Hon Afamasaga Lepuiai Rico Tupai:  Lau Afioga e tai alavaa 

lava ia lou finagalo ia aua le faatautaiga o le tatou Fono. Ae e i ai le vaega 

taua o tatou faamaumauga lea ou te tulai atu ai, ona o le tele lava o taimi o 

lea e lauga ia sui usufono mamalu ma tau le itumalo o Gagaifomauga Nu.3. 

Ia tau mea leaga, tau mea lelei, ae e toa-2 sui usufono o Gagaifomauga Nu.3 

lau Afioga. O le Afioga ia Faaulusau ma le Afioga ia Laauli. Ia ae e pei e ta 

te manatu, ia ona o le Tulafono Tumau, ona e ese lava le tulaga lea fai ma 

tau pea le igoa o le sui usufono lea e agai i ai ia outou finagalo.  

  Ia ua ou fiafia tele i le tulaga lea na e saunoa ai i le mea lea o le o o le FAST 

i itumalo. Ia aua la o lea e le na ma le laina i le Maota, o si o matou nuu i 

Satapuala na amata mea i le mea lea o le taofi. Ia o le mea tonu lava lea na 

ala ai ona fai ia finagalo o toeaiina, ia aua ne i alu se isi tagata faatonu le tofa 

a le Saoalii Vaili ma le Faleaana.  

  Ia ae talofa la o lea ua oo i i i le Afioaga o le toe Taufanua a le Malietoa ia 

aemaise foi o o ia Sala ma Tuala ma Matua Fetalai, ae o le mea lava e tasi o 

le saunoaga a le Palemia lea ou te fia, o lana faataoto lea na fai lau Afioga, 

o le vaega lea o le faataoto i le feusuaiga a le tiapolo a lusifelo ma le tagata, 

lea e maua ai tagata tinoese. Ae e leaga e tou te silafia lelei, o lau Minisita 

Lagolago, o le isi lea tinoese o le tatou Maota. 

  Ia Lealailepule, manuia lau lauga. 

 

  FOFOGA FETALAI:  Ia e pei o uiga lava ia o se uo mafana. Ioe e faapena 

e pei e aiaiuli i ai le saunoaga a le Minisita i lona uso, ui i lea malo faafetai. 

Ia e i ai le upu foi lea na o tatou faamauina i le vaiaso na tuanai, ona toe ai 

lea o le Palemene ma faapena ona amata ai lea o le saunoaga o le uo a le 

tama.  

  Ia tulai mai loa le sui usufono o Faleata i Sisifo, ae o le tulaga lea e pei ona 

saunoa i ai Afamasaga e sao. Ae le o po se lilo i le faafofoga mai, e le faapena 

le tamaitai o le Palemene. Ioe, e le faapena le Afioga i le sui usufono mai i 

le itumalo o Gagaifomauga Nu.3. O le tasi lea agelu o le tatou Palemene, le 

Afioga i le sui usufono Faaulusau. 

  Ia tulai mai loa Lealailepule e amata ia le saunoaga. 

 

  Tofa LEALAILEPULE RIMONI AIAFI (Faleata Sisifo):  Lau Afioga 

i le Fofoga o le Fono, o Koliata, na alu Tavita ma maa e 5, ae tasi lava le 

maa oti Koliata.  

  Na fai le molimau a lou tama i lou Aso Fanau, fai mai o le tama lenei, soa 

le taavale le oti, pau i le mago e le oti, ou fiu e fue e le oti. O lona uiga o le 

tagata o lo o i ai le faamanuiaga a le Atua. E aoga taimi faapenei, aua e tele 

ina valaau au e sui usufono mamalu o le Palemene, Leala, Leala. Ou fai lea 

i ai, vaai outou o le saoga o le igoa, Lealailepule. E le o se afa povi na fai ai 

le matai, o le povi atoa. A lauga foi la Leala, e le lauga i ni afa itula, e lauga 

i aso e fia. Afai e 2 ao 2 po na lauga ai Iuli, na ala la ona 2 ao 2 po o le leaga 

o upu. Ae afai foi ou te lauga ma maua sou avanoa i taimi faapenei, leaga o 

eleele nei o Faleata. 

  E ala la ona ou le faalavelave ia Tuisamau, o lou alofa i lou uso, ae aua e te 

faaseseina tupulaga. Aua e te faaseseina Samoa ua uma ona totofi. O Faleata 

lenei, na faavae ai le HRPP, faavae ai le Tautua, o lea ou te faalogo atu i tua 

o lou fale, o la foi ua faavae ai ma le FAST. E na o le pati lava e faamanuia 

i ai Leala e manuia.  

  O le mea lea na fai fai ai le TAUTUA ou toe faamavae tuu tatou mea. O 

fea o i ai nei? E pei e faaataata a lafoga, e malie le faalogologo i lenei aso 

aemaise le faafofoga mai o Samoa. Ua toeitiiti uma le tatou aso ma aso e tele 

o tatou talanoaina le mea lea e tulai mai i le Palemene.  

  Leaga o se mea fou a o se faataitaiga sese mo fanau o Samoa o lalovaoa ma 

agai mai. Leaga o le Maota lenei e faamemelo i ai Samoa. O le Malae o le 

faugatia. O le Malae o le faalelegatia aua le manuia o Samoa. Ae afai e amata 

atu i inei i le tumutumuga o Samoa ni uiga faapenei, ona ou popole lea ia 

Samoa i le lumanai. Popole lea o lou loto. 

  Sa fia fai lava lau tala lea a o i i Fiame. Sa fai lelei lau faamavaega i le 

Vaega Faaupufai o le Tautua o la e faafofoga mai, ma mafuaaga o le a ou 

alu ese ai. Ou alu loa i o i le Komiti lea a le HRPP, faatalanoa au e pei o uiga 

masani. O nai toeaiina ua le toe nonofo mai, ou te le matau pe sa i ai Fonotoe. 

Ia fesili mai loa, e tasi lava le tagata na i ai lana fesili na fai mai ia te au, 

Lealailepule, o le a le mea ua e fia sau ai i i na e tu ma tetee mai i le Malo? 

Ou tali i ai, Fiame, ou te le o sau i i o se Vaega Faaupufai, e tasi lava le tagata 

na ala ai ona ou sau i inei, o Tuilaepa. Na pau lava lena o le mafuaaga na ala 

ai ona ou sau. O le tagata ua tofiaina e taitai Samoa ma ua ave i ai lau 

lagolago, na pau lava lena.  

  O lona uiga o lau tala lau Afioga, ina ua ou oo mai e taumafai le itu lea, e 

ataata lava lou loto ma ou tilotilo i ai. Ou te alofa i ai, e le masani i le Itu 

Agai. E le masani, ia vaai e le atoa ni tai masina, a fai atu ni faaupuga ae tutu 

o i fafo. O lea ua fai le Fonousu a Samoa ae o fai nei mea. Leai e faaataata a 

lafoga lau Afioga, a o i la, faafetai lava o lea ua o latou faia le mea lea, o lea 

ua faafofoga le atunuu i lau saunoaga ma lau tuualalo, tuualalo a le Afioga i 

le Taitai o le Malo.  

  O a nei mea o Temokarasi ma nei mea e tatou te pisa ai, e manumalo lava 

le ta Faa-Kerisiano ma le ta aganuu. O le a le tala lea e lagona? Faamagalo, 

faamagalo i ai. E ala la ona popole lou loto, o faamaumauga mo le agai i le 

lumanai. Ua tou vaai i le mea lea na tupu i Amerika? O le atunuu na ave i ai 

le faamuamua a le lalolagi i mea tau temokarasi, e pei o lena... o atu lava 

tagata faaleaga totonu o le Palemene. Afai e omai tagata e faaleaga le 

Palemene ma osofai le Palemene, ua osofai le atunuu. O le popolega lea ia 

te au, popolega lea ia te au. Ae faafetai, ua iu i i le talanoaga o lenei mataupu 

i le aso. Tatou tuu i ai, o le tagata ola e na te lagona lava i lona mafaufau 

lana mea la e fai e le sao.  

  Ae ua ala la ona ou talanoa atu lau Afioga, e pei e manaia le amata lelei i 

lea vaiaso o lata lauga, fai atu ai foi. O lea ua faa-2 ona fai mai ou suki fou, 

auli e si ou toalua lou fusiua, ae o lea ua sau, ua iu lava ina afio mai e 

molimau. Talofa e, i le masiofo. Faatoa ou vaai lea talu ona ou ola faatoa 

sau lea e tapuai lau lauga. Ia ai ona ua... o le taimi muamua lenei Samoa lau 

Afioga ma le Palemene o Samoa, ua lauga ai le sui usufono, ae ua uma ona 

toe confirm le toe foi mai i le Palemene.  

  Ioe, e matautia lau Afioga le alofa o le Atua. Aua o le mea lea e tatou te 

vevesi ai nei, i upu ave, ma tala ua ave. Lau Afioga i le Fofoga o le Fono, ua 

foi mai ai Lealailepule. Sa fai foi lau Vaega Faaupufai, ioe e toatele mamao 

lava tagata na ou sau ma aumai i tagata na omai ma tagata nei. E moni lau 

tala, leaga e ese foi lau metotia.  

  Ioe, o lea la ua ou alofa i si ou uso ia Loau vaeane lau Afioga i le Minisita, 

o lea ua popole, aua. O le tagata vaeane le sui mamalu na ma tauva foi, ae o 

lau uo foi. Na ma uo ma Loau, fai fai o le a fai le palota, ae toe sau fai mai 

o le a ma tauva. Ou faamanuia i ai, ou fai atu vaai oe, e ese lou fiafia ua e 

alu. Ua ou fiu e sue se isi e ulivaa i lau tauvaga ae o lea faatoa maua alu, ae 

e te ulivaa. E le sese lau tala lau Afioga, e le sese, aua o lau tala lea, o lau 

tala lea e fai i tagata uma lava. Oe... 

  Afioga Hon Loau Solamalemalo Keneti Sio:  Lau Afioga i le Fofoga 

Fetalai... 

 

  FOFOGA FETALAI:  Ia se i tulai mai le Afioga i le Minisita o Aoga. 

 

  Afioga Hon Loau Solamalemalo Keneti Sio:  Faafetai, ia ona o lea e taua 

foi e le sui usufono le igoa foi o lenei toeaina, ae e sao Leala. O lana uo si 

ou uso lea e ma te tauva. Ioe, ua uma foi la ona fono le matou itumalo 

aemaise le afioaga nei. Ia ma tasi moemoe lo latou finagalo, leaga o lea ua 

tuu i luga le la o le vaatele. Ui o lea, na sau fai mai ia te au, ia manuia lou 

toe foi mai i le isi Paeaiga, ia le uso lea e ma te tauva. Ioe, ua na faapili le 

namu ae folopatato le kamela.  

  O la foi la e faatali mai le afioaga aua e le mama, le afioaga ua na sosofa le 

faavae o lenei nuu. O upu ia, ae e mafua mai, e mafua mai ia Leala. O ia lava 

e toatasi na faaosoa e alu. O lea la ua ala ai ona toe fai lau palota. Ioe o le 

upu moni lena.  

  Ioe, e musu Leala e ma te toalua i le tulaga lea ua oo mai. Ui o lea Leala, 

ua ou talia lau fautuaga na fai i lau uo. Ia o tala lava ae fai avane ai, e faauma 

ai le taimi o Leala. O le agaga lena lau Afioga i le Fofoga Fetalai, leaga o la 

e faalogologo mai si ou nuu. Faleula, toa le tai. 

 

  Tofa LEALAILEPULE RIMONI AIAFI:  Faafetai i le sui usufono 

mamalu, manatua foi la a oo i aso faapenei, o Faleata o le muaau tasi a 

Samoa, ae faleoo i ai upu a Samoa. E pito i luma pito i tua, tu i autafa tu i le 

ogatotonu. Aisea? Filemu Samoa, ma e leai se isi e toe tau ai Samoa, leai se 

isi. Ua uma taua a Samoa. O le mea foi a ta oti ou te fia tau. Ae ua uma.  

  Ae o lau fautuaga i sui usufono mamalu o le Palemene, sui e fia o i le palota 

e tele sui e matou te talanoa ai i mea o le palota e o atu e fia o. O lau tala 

muamua lava lea i ai, faalogo foi oe, a e fia alu i le palota, e amata taeao ona 

faaleaga oe, faaleaga lou toalua, faaleaga lau fanau. O a au mea lililo sa e 

faia, e fai uma mai lava i luga. Ae le mafaia la ona e taliaina pe ignore mea 

ia, e le tatau ona e alu i tai i le Maota o Samoa.  

  O le test muamua lava lena. O le luitau muamua lena e feagai ma le tagata 

e fia alu i le palota. O lea e fai nei, lea e fai nei. O Leala, ua uma upu leaga 

o le lalolagi, ioe. E ala ona ou alofa, o nai ou matua, si ou toalua ma lau 

fanau. E pau lava lea, a o Leala, ia o lena ua outou masani. E atili ai ona lele 

lele le fua a Leala i le lalolagi. A lea ua outou vaai i ai, no palota, unoppose. 

Glory be to the Mighty Oh God.  

  Ae o le mea la lea e saunoa i ai si ou uso vaeatu le Afioga i le Minisita, o i, 

lea ua toe atagia tonu ai le Tulafono na o tatou faia. O le Tulafono lea na o 

tatou faia o le Palota. Ioe, e fai lava le finagalo o le nuu. O ai e tasi i ai lo 

latou faamoemoe, ae tatala lava le avanoa ia. O mea na o tatou sau ai, ae o 

lea ua faamautu le Tulafono.  

  O lea la na fai nei i lou nuu, e le i faapea e leai nisi na fia o. Sa fai lava le 

finagalo o le nuu, le Afioga i le Sao le Tama a le Fale i le nuu ma le Aloalii 

ia Galumalemana, ave le faaaloalo ia Leala ua leva. Ia ae i ai nisi na fia o, 

tatala i ai le avanoa, lea e i ai le Tulafono e aumai i ai. O le mea lea na o 

tatou talanoa ai, aia toatele ma aia toatasi. E le taotaomia aia toatele i aia 

toatasi, e le taotaomia.  

  E fai le finagalo o alii ma faipule, e fai foi le loto o le toatasi. O ai la e sulu 

i ai le toatasi? Sulu mai i i i le Faamasinoga. Na fai le faamasinoga, suesue 

e faamasino pe aisea ua le mafai ai ona taofi le tama lenei, vaeane le...o lena 

ua outou faafofoga i ai. O mea manino na, o mea mautino, e leai ni mea 

faalilolilo e leai ni Tulafono e taofiofia ai nisi. O le mea foi lea na fai e le 

nuu o le Afioga i le Minisita. Na tasi ia Loau le Afioga i le Minisita, o ai se 

nuu e le mimita? E le mimita pe a Minisita so latou sui usufono. O 

Lealailepule, o le a litaea e le toe Minisita, ou te ofo i lo outou le alolofa. A 

tuu i faailoga, o au e aupito sili ona tele faailoga. O le uiga la o lau 

faamatalaga, e pei e faaataata a lafoga, leaga o lea na fai foi, leaga o lea ua 

test ai i i Tulafono. O lea ua test ai i Tulafono nei, e faailoa i atunuu ma le 

lalolagi, e le o taotaomia le aia tatau taitoatasi, e le o taotaomia le aia a nuu 

ma pule mamalu a alii ma faipule. Fai lou faamasinoga, malo alii ma faipule. 

E moni le mea lea e finau mai ai, e sese le toatasi lea e le faamaonia ana 

mau. Ae fai le case a le Afioga i le Minisita, uma ane, faiaina le toatele, ae 

malo le toatasi. E leai o mea na o mea moni mea na. O lea la ua tatala le 

avanoa, alu, alu e tauva ma Loau, ae ou te ofo i se itumalo, o lenei tagata 

matautia o Loau, o le avefua a Samoa, i taaloga faava-o-Malo. Na aoga i le 

Kolisi o Samoa, e ui... ae tuu ia... A vaai i taaloga a le Pasefika lea na uma 

atu nei. Na outou vaai i taaloga lea na uma nei, na fai toatasi e Loau. E 

maumau pe ana i ai se Minisita Lagolago, e leai si ou uso Lufilufi, malo. O 

lea ua tupu mai nei le mea lenei i le taimi o Loau i le Iunivesite o le Pasefika. 

O lea ua outou faafofoga i ai, leaga le tagata e lava le tofa, e atamai. E pau 

lava lea o si ona vaivaiga o le fefe gofie, ae le afaina. Loau lele malie lau tia. 

 

  FOFOGA FETALAI:  Se i tulai mai le sui usufono mo Lufilufi. 

 

  Afioga Alaiasa Muagututi’a Moefaauouo Malagaitutogiai Sepulona 

Moananu:  Malie lava foi le saunoaga a le sui usufono le Afioga i le Minisita 

Lagolago le sui o Faleata. O isi taimi e fai mai o lona igoa atoa o 

Lealailepule, a o isi taimi e toe nofo lava ia ma faaigoa ia ia Leala. Na pau 

lava si mea leaga o lea na taua, leaga o la e faafofoga mai si o matou nuu ma 

si ou itumalo. Na taua ai Iuli fai mai e leaga, upu a le Iuli. Ou te talosaga atu 

i lau Afioga, e aveese ia..leaga a ou tala nei le gafa na mafua ai ona umi le 

lauga a le toeaina. Ou te musu i te i ua ia iloa. Ae o le aso foi lenei, ua sa le 

tama lea ona toe oo atu i Falefa. Ma le agaga faaaloalo. 

  FOFOGA FETALAI:  Se i onosai mai lava Lealailepule se i fai atu lau.. 

Aua le popole fua Lufilufi i lena tulaga, o le mea, o lea ou te molimau atu, o 

maua ma Iuli na fai tala i le taimi lena. E 2 ao 2 po, leaga o Pulemagafa na 

talia le lauga a Iuli. Ae aua e te popole o lea ou te iloa, e laititi Leala na te le 

o silafiaina le mea lena. 

  Tulai mai Lealailepule. 

 

  Tofa LEALAILEPULE RIMONI AIAFI:  E faamalulu atu i le susuga 

Lufilufi, o lena e te iloa, a sue le pute o Leala, o lena e tanu i ina i Falefa le 

aai o le tupu. Ioe, o le gafa e tau i le Niusina. Ae le afaina, faamalulu foi toe 

faamagalo se upu a Leala. E moni lava oe Pulemagafa leaga o Faleata, se na 

o le tau lava le mea e iloa fai. E tau le taetae lapisi vaeane le paia o Samoa. 

A o le uiga o lau faamatalaga e faauma ai le tatou Fono i lenei vaiaso, ae se 

i amata lelei lau lauga i lena vaiaso. Lau Afioga e le i amata la ta lauga, ne i 

te i ua e faapea ane, o lea ua tatou alu i taimi lavea i le taimi lenei. Leaga e 

taua le aso lenei ma le mea e tupu ai. O le aso ma le mea e tupu ai, ma le 

taeao, leaga e pei e faatalasua le Fonousu a Samoa. O le aso lava ma le filiga 

o le aso foi ma le mataigatila, ma le mea e tupu ai. A o lenei foi taeao ma le 

tatou talanoaga, leaga e pei ua ou oo mai, e pau lenei o se aso ua ou usu mai 

ta talanoa i tua. Na ou tatalo atu ia oe i sau faamanuiaga. Na ou usu mai i le 

taeao, leaga o au lea e mafatia lou loto i si ou tina, ae se i amata lelei lau 

lauga i le vaiaso fou lau Afioga. Ae se i faauma lelei lo tatou aso, faauma 

fiafia, faauma i le Agaga o le Atua, ae taatia nei mea. Leaga e le lelei i le 

tatou vaavaai ma le tatou matau. O lau Afioga e ave i ai le faamuamua, o lau 

Afioga i le Fofoga o le Fono. O matou o tatou o sui usufono mamalu, o le 

tautoga o le loto faamaoni, tautoga o le loto faamaoni. Aua e le lelei le tatou 

Fono atu i inei o lea e Fonousu Samoa, a o la e toe mai tua. O la e toe ma fai 

upu sese ma upu faalumaluma, ma upu taufaavalea i le atunuu. E le taitai 

ona ofi i lou mafaufau nei mea lau Afioga. Ae faafetai, o lea ua malolo foi 

se manatu ma se taofi i lau tuualalo. 

  O lau tuualalo faa-tama, o lau faatamalii lena o le a misia e le Palemene, 

lau tuualalo. Ae o le mea taua, o lo o faamaumau i tusitusiga i faamaumauga 

a le Palemene, finagalo o le Malo ma tatou uma. Ina ia aua, aua lava ne i toe 

tupu mai le mea lenei i le lumanai. E taumamaina, ma tau mamasagia ai le 

Palemene o Samoa. O le mea sa saili i le toto, sa saili e o tatou tuaa, ia maua 

so tatou tutoatasi.  

  O le Tutoatasi o Samoa ma suiga tetele ua tatou faia, e le o se mea na tupu 

fua. Its’ never by accident, never by accident le mea lenei. O Samoa na uluai 

tutoatasi i le Pasefika. O le sailigamalo lena a o tatou tuaa, o tatou matua. O 

le mea lena e tatau ona faamamafa e tatou uma e o mai i le Palemene lenei 

o Samoa. O suiga nei ua o tatou faia, o le a ou auiliiliina i se taimi lau Afioga, 

o suiga na foufou mai e o tatou tuaa, se i sauni tama fanau a Samoa. Aisea? 

Tusi le Faavae, tusi e papalagi, faufautua papalagi i nai o tatou tama. Ae a le 

taimi lenei, faatino e au tama fanau. Faafetai lava Papa. 

 

  FOFOGA FETALAI:  Ou te vaelupeina ma le faaaloalo lau saunoaga, 

ona o lea ua tatou taunuu i le tatou i le taimi e faamuta ai la tatou galuega, 

ma manava ai siui o galuega o lenei aso. Ae manaia lou finagalo amata lelei 

le saunoaga i lea vaiaso pe a tala soifua.  

  Ae tatou te le i tolopo ou te tapa le sui usufono mai Faasaleleaga Nu 2, lau 

fetalaiga Namulauulu po o lau Susuga Papalii, e tulai mai e fai se tatou tatalo 

e faaiu ai le tatou Fonotaga i lenei aso. 

 

 

  Na tolopo Taualumaga a le Fono Aoao Faitulafono i le itula e 11:59 i le 

taeao seia aulia le Aso Gafua, 15 Fepuari 2021 i le itula e 9:00 i le taeao.  

 


